Аса Мейірімді, ерекше Рахымды Аллаһтың атымен
ӘҺЛЮ-С-СУННА УӘЛ-ЖӘМА’А ДІНГЕ ЕНГІЗІЛГЕН ЖАҢАЛЫҚТАРДАН (БИДҒАТТАРДАН) ЖӘНЕ АЛЛАҺ ТУРАЛЫ БІЛІМСІЗ СӨЙЛЕУДЕН САҚТАНДЫРАДЫ
Аллаһ Тағала былай деді: 
﴿ ثُمَّ قَفَّيْنَا عَلَى آثَارِهِم بِرُسُلِنَا وَقَفَّيْنَا بِعِيسَى ابْنِ مَرْيَمَ وَآتَيْنَاهُ الإِنجِيلَ وَجَعَلْنَا فِي قُلُوبِ الَّذِينَ اتَّبَعُوهُ رَأْفَةً وَرَحْمَةً وَرَهْبَانِيَّةً ابْتَدَعُوهَا مَا كَتَبْنَاهَا عَلَيْهِمْ إِلاَّ ابْتِغَاء رِضْوَانِ اللَّهِ فَمَا رَعَوْهَا حَقَّ رِعَايَتِهَا فَآتَيْنَا الَّذِينَ آمَنُوا مِنْهُمْ أَجْرَهُمْ وَكَثِيرٌ مِّنْهُمْ فَاسِقُونَ ﴾
«Сосын олардың артынан жалғасты түрде елшілерімізді жібере отырып, Мәриям ұлы Исаны да жібердік, және оған Інжілді сыйладық. Оған ілескендердің жүректеріне аяныш пен мейірімділік салдық, ал монахтықты олар өздері ойлап шығарды. Біз оны оларға бұйырмадық. Біз оларға Аллаһтың разылығына ұмтылуды ғана бұйырған едік. Бірақ олар оны лайықты деңгейде орындай алмады. Олардан иман келтіргендерге сый-сауаптарын бердік, бірақ олардың көбі бұзақылар» («әл-Хадид» сүресі, 27-аят).

Шейхул-Ислам ибн Таймийя (Аллаһ оны рахым етсін) былай деді: “Бұл аятта монахтыққа мақтау жоқ әрі Исаның (оған Аллаһтың сәлемі болсын) дінін ауыстырғандарға да мақтау жоқ. Бұл аятта Исаға (оған Аллаһтың сәлемі болсын) ізінен ілескендерге мақтау айтылады. Аллаһ Тағала: «Оған ілескендердің жүректеріне аяныш пен мейірімділік салдық», - деп айтқанындай, олардың жүректеріне аяушылық пен мейірімділік салды. Ал содан соң Аллаһ Тағала: «...ал монахтықты олар өздері ойлап шығарды. Біз оны оларға бұйырмадық», - деді. Аллаһ Тағала олардың шариғатында монахтық деген ғибадатты орнатпады. Керісінше, Ол көпқұдайшылдардың ойдан шығарған нәрселерін теріске шағарғандай, мұны да теріске шығарды. Аллаһ Тағала былай деді: «Аллаһ бахираға, саибаға, уасиләға және хамға қатысты бұйрық еткен жоқ» («әл-Мәида» сүресі, 103-аят)
. Аллаһ Тағала бұл бидғаттарды теріске шығарып, Өзі орнатқан нәрсесін растады: «Сендердің (пайғамбарлардың) әрбіріңе Біз шариғат пен жол (мәнһаж) орнаттық» («әл-Мәида» сүресі, 48-аят). (Ол) сондай-ақ (былай деді): «Біз әрбір үмметке олар орындайтын рәсімдерді орнаттық» («әл-Хажж» сүресі, 67-аят). Ал монахтыққа келер болсақ, оны олардың өздері дінге енгізді. 

Кейін Аллаһ: «Біз оларға Аллаһтың разылығына ұмтылуды ғана бұйырған едік», - деді. Аллаһтың разылығына ұмтылу бидғаттар арқылы емес, Аллаһ әмір еткен нәрселер арқылы бұйырылған” (Қз.: “әл-Жәуаб әс-Сахих лиман баддалә дин әл-масих”, 2/191).
Әнастың былай деп айтқаны хабарланады: “Бірде Пайғамбардың (оған Аллаһтың игілігі мен сәлемі болсын) әйелдерінің үйлерінің жанына үш адам келіп, Пайғамбардың (оған Аллаһтың игілігі мен сәлемі болсын) Аллаһқа қалай құлшылық ететіні туралы сұрай бастады. Оларға бұл туралы айтылған кезде, олар, бәлкім, бұны көп емес деп санап: «Бізге Пайғамбарға (оған Аллаһтың игілігі мен сәлемі болсын) жету қайда!.. Оның өткен күнәлары да, болашақ күнәлары да кешірілген!», - деді. Кейін олардың біреуі: «Маған келсек, мен әр түн сайын тоқтамай намаз оқимын», - деп айтты. Басқасы: «Мен үзбей ораза ұстаймын», - деді. Үшінші болса: «Ал мен әйелдерден аулақ боламын әрі ешқашан үйленбеймін», - деді. Ал біраз уақыт өткен соң олардың жанына Аллаһтың Елшісі (оған Аллаһтың игілігі мен сәлемі болсын) келіп: «Пәлен және пәлен нәрселерді айтқан сендер екенсіңдер ғой?! Аллаһпен ант етемін, мен сендерден көбірек Аллаһтан қорқамын әрі сендерден көбірек Одан жасқанамын, алайда мен кейбір күндерде ораза ұстаймын, ал басқаларында мұны істемеймін, мен (түндерде) намаз да оқимын, ұйықтаймын да, сондай-ақ мен әйелдермен де некелесемін, ал кім менің Сүннетіме (ілескісі) келмесе, оның маған қатысы жоқ!», - деді” (әл-Бухари 5063, Муслим 1401).

Бірде Пайғамбар (оған Аллаһтың игілігі мен сәлемі болсын) құтпа айтып тұрған кезінде тұрып тұрған адамға көзі түсті де, ол туралы сұрады. Адамдар оған: «Бұл Абу Исраил. Ол (бүгін) отырмай тұрып тұруға, көлеңкеге паналамауға, сөйлемеуге және ораза ұстауға нәзір берді», - деп жауап берді. Сонда Пайғамбар (оған Аллаһтың игілігі мен сәлемі болсын) (сол жердегі) біреуге: «Оған айт: сөйлесін, көлеңкеге паналасын және отырсын, ал оразасын соңына дейін жеткізсін», - деді (әл-Бухари, 6704). 

Сондай-ақ Пайғамбар (оған Аллаһтың игілігі мен сәлемі болсын) өз құтпаларында: «Ең жақсы сөз – бұл Аллаһтың Сөзі, ал ең жақсы жол – бұл Мухаммадтың жолы. Амалдардың ең жаманы – бидғаттар, ал әрбір бидғат – бұл адасушылық», - деп айтатыны хабарланады (Муслим, 867).
Пайғамбар (оған Аллаһтың игілігі мен сәлемі болсын) сондай-ақ Абу Бурда бин Нийарға: «Сенің қойың тек етке ғана жүреді», - деп те айтқан (әл-Бухари, 955; Муслим, 1961)
.

Аллаһ Тағала былай деді: 

﴿ قُلْ إِنَّمَا حَرَّمَ رَبِّيَ الْفَوَاحِشَ مَا ظَهَرَ مِنْهَا وَمَا بَطَنَ وَالإِثْمَ وَالْبَغْيَ بِغَيْرِ الْحَقِّ وَأَن تُشْرِكُواْ بِاللَّهِ مَا لَمْ يُنَزِّلْ بِهِ سُلْطَانًا وَأَن تَقُولُواْ عَلَى اللَّهِ مَا لاَ تَعْلَمُونَ ﴾
“«Күдіксіз, Раббым, арсыздықтарды, олардың көрнеуін де, көмесін де, күнә жасауды, орынсыз озбырлықты, оған байланысты ешбір дәлел түсірілмеген нәрсені Аллаһқа серік қосуларыңды және білмейтін нәрселеріңді Аллаһқа қарсы сөйлеулеріңді арам қылды», - де” («әл-Әғраф» сүресі, 33-аят).

Ибн ул-Каййим (Аллаһ оны рахым етсін) былай деді: ”Аллаһ туралы білімсіз сөйлеу барлық тыйымдардың ішіндегі ең қатал тыйыммен тыйым салынған және күнәлардың ең қорқыныштысы болып табылады. Бұл аятта осы тыйым барлық шариғаттар мен діндер оларға қатысты үйлескен тыйымдардың ішіндегі төртіншісі болып аталған. Бұл ешбір жағдайларда рұқсат етілмейтін тыйым салынған нәрселер. Аятта аталып кеткен нәрселер тек тыйым салынған (мухаррам) ғана бола алады. Олар кейбір жағдайда рұқсат етілген, ал кейбірде тыйым салынған болатын өлексе, қан немесе доңыздың еті сияқты емес. Тыйым салынған (мухаррам) нәрселер екі түрге бөлінеді: 1 — өз болмысында тыйым салынған нәрсе, әрі ол ешқашан рұқсат етілген болуы мүмкін емес; 2 — кейде тыйым салынатын, ал кейде тыйым салынбайтын харам нәрселер. Аллаһ Тағала тыйым салынғанның бірінші түрі туралы былай деді: «Күдіксіз, Раббым, арсыздықтарды тыйым, олардың көрнеуін де, көмесін де..., ...арам қылды», - де», - деп айтты. Кейін Аллаһ Тағала: «...күнә жасауды, орынсыз озбырлықты...», - деп одан да қатал тыйымды айтуға көшті. Ал содан соң Аллаһ: «...оған байланысты ешбір дәлел түсірілмеген нәрсені Аллаһқа серік қосуларыңды және білмейтін нәрселеріңді Аллаһқа қарсы сөйлеулеріңді арам қылды», - деп, бұдан да жаман нәрсеге өтті. Әрі бұл – Аллаһтың ең үлкен тыйымы, әрі ең үлкен күнә. Бұл – Аллаһ Тағалаға өтірік жапсыру, Оған Оның Ұлықтығына сәйкес келмейтін нәрсені телу, Оның дінін өзгерту, Ол растаған нәрсені теріске шығару және Ол теріске шығарған нәрсені растау. Бұл – ақиқатты жалған деп, ал жалғанды ақиқат деп айту. Бұл күнә Аллаһ жақсы көретін кісімен жауласуға және Аллаһ жек көретін кісіні жақсы көруге алып барады. Бұл күнә Аллаһты Оған лайық болмаған сипаттармен сипаттауды меңзейді. Сондықтан да Аллаһ тыйым салған нәрселердің арасында бұған ең қатаң түрде тыйым салынған. Бұл күнә көпқұдайшылық пен күпірліктің негізі болып табылады! Осының үстіне барлық бидғаттар мен адасушылықтар құрылған. 

Адамды дінде адастыратын кез-келген бидғаттың негізі Аллаһ туралы білімсіз сөйлеу болып табылады. Дәл сондықтан да сәлафтар Аллаһ туралы білімсіз сөлейтіндерді өте қатал сөгетін. Олар бұл (күнәдан) жердің түпкір-түпкірінде ең қатал ескертумен сақтандыратын. Олар мұны тіпті арсыздықтардан да, зұлымдықтар мен әділетсіздіктерден де қаттырақ сөгетін. Өйткені бидғаттан және оның дінді қалайша бұзатынынан келетін зиян анағұрлым үлкен. Аллаһ Тағала әлдебір нәрсенің хәлал, не харам екені туралы Аллаһтан келген дәлелсіз айтатындарды (былай деп) сөгеді: «Тілдеріңмен: «Мынау – хәлал, мынау - харам», - деп өтірікті сөйлемеңдер» («ән-Нәхл» сүресі, 116-аят)” (Қз.: «Мәдариж әс-Саликин», 1/372).

Сондай-ақ Ибн ул-Каййим (Аллаһ оны рахым етсін) былай деді: “Дүние тіршілігін абзал көріп таңдаған кез-келген білім иесі міндетті түрде Аллаһ туралы ақиқат болып табылмайтын нәрсені айтады. Өйткені Аллаһ Тағаланың заң-ережелері жиі жағдайда адамдардың талаптарына сәйкес келмейді. Әсіресе, бұл билік иелері мен күмән-шүбәлардың соңына ілесетіндерге қатысты. Әдетте олар өз мақсаттарына тек ақиқатты теріске шығарғанда, оған қарама-қарсы шыққанда ғана қол жеткізе алады. Мысалы, ғалымдар немесе билікті сүйетін және көңіл қалауларына еретін билеушілер өздерінің шариғатқа қайшы келетін мақсаттарына тек ақиқатты теріске шағару арқылы ғана жете алады. Әсіресе, егер бұл адамдарда қандай да бір өтірік түсінік пайда болған болса әрі оларға өздерін ақыр аяғында жеңетін әрі соның нәтижесінде ақиқат жасырылатын әуестік үстем ететін болса. Ал егер ақиқат айқын болып қала берсе, онда мұндай адамдарға тек оған қарама-қарсы шығу ғана қалады. Олар: «Біз (болашақта) бәрібір тәубе келтіреміз», - дейді. Мұндайлар туралы Аллаһ Тағала былай деді: «Олардан кейін намазды қойып, көңіл қалауларының жетегінде кеткен ұрпақтар келді» («әл-Мәриям» сүресі, 59-аят). (Ол) сондай-ақ (былай деді): «Олардан кейін Кітапқа мұрагер болып, осы сапасыз дүниенің игіліктеріне жармасатын топ келіп: «Жуықта кешірілеміз», - деді. Оларға осындай игіліктер тағы кездессе, олар қайтадан соларға жармасар еді. Олардан Аллаһ туралы тек шындықты ғана айтуларына Кітапта уәде алынбады ма? Олар ондағы (Кітаптағы) нәрселерді оқып-үйренді. Негізінде, Ақырет мекені тақуалар үшін хайырлырақ. Сонда да түсінбейсіңдер ме?» («әл-Әғраф» сүресі, 169-аят)..
Аллаһ Тағала олар өздерінің: «Біз кешірілеміз», - деп, харам нәрселер істеп жатқанын білсе де, осы мардымсыз дүниенің игіліктерін абзал көргенін хабарлады. Егер осыдан кейін оларға басқа бір игілік тап болса, олар тағы да соларға жармасады. Мұның барлығы олардың Аллаһ туралы өтірік сөйлеуіне әкеп соғады. Олар: «Бұл – Аллаһтың шариғаты және Оның діні», - деп айтады, бірақ Аллаһтың шариғаты мен Оның діні бұған мүлде қайшы екенін біледі. 

Ал тақуаларға қатысты айтар болсақ, олар Ақырет мекені бұл дүние тіршілігінен жақсырақ екенін біледі. Сондықтан да билікке деген махаббат пен әуестік оларды Ақыретті қалдырып дүние тіршілігін абзал көруге мәжбүрлей алмайды. Ал Ақырет мекеніне апаратын жол Құран мен Сүннетте және сабырлық пен намазға көмек сұрап жүгінуде.  

Ал дүние тіршілігін артық көріп таңдап алған ғалымдар (немесе билеушілер) туралы айтар болсақ, онда олар енгізген бидғаттарынан басқа, міндетті түрде күнәларға да батады. Олардың бойларында (осы) екі нәрсе бірігеді. Әуестікке еру жүректі соқыр етеді де, содан кейін ол Сүннет пен бидғатты ажырата алмайды. Бұл – дүние тіршілігі мен билікке деген ұмтылысты таңдап алған білім иелерінің қасіреті” (Қз.: «әл-Фауаид», 101-бет).

Шейхул-Ислам ибн Таймийя (Аллаһ оны рахым етсін) былай деді: «Құран мен Сүннеттен әлдебір нәрсені жек көретін әрбір адам жек көруінің дәрежесіне сәйкес өз бойында Пайғамбарға (оған Аллаһтың игілігі мен сәлемі болсын) деген дұшпандықты алып жүреді. Ал кім Құран мен Сүннетті сүйсе, сол өз бойында өзінің Құран мен Сүннетке деген махаббатының дәрежесіне сәйкес Пайғамбарға деген (оған Аллаһтың игілігі мен сәлемі болсын) махаббатты алып жүреді» (Қз.: «Дару та‘аруд әл-‘ақль уә ән-нақль», 5/219).
Алынған дереккөз: АбдуЛлаһ ибн Салих әл-‘Убайләннің «Сәләфтардың  тәрбие мен түзету мәселесіндегі мәнһажының айқын түсіндірмесі» кітабы (шейх Салих ибн Фаузан ибн ’АбдиЛләһ әл-Фаузанның ескертпелерімен), 26-ереже. 

Араб тілінен орыс тіліне аударған: Арсен Абу Яхъя. 

Қазақ тіліне орыс тілінен аударған: «Абу Ханифа мирасы» сайтының редакциясы.
� Шейх әс-Са‘ади (Аллаһ оны рахым етсін) бұл аятқа түсіндірме жасап, былай деді: «Бахира деп көпқұдайшыл-мүшриктер қасиетті санайтын ұрғашы түйе (іңген) аталатын. Олар оның құлағын тілетін және оған мінуге және жүк тасуға тыйым салатын. Саиба  деп белгілі бір жасқа жеткен соң қасиетті болып саналатын інгендер, сиырлар немесе қойлар аталатын. Мүшриктер оларға мінбейтін, олармен жүк тасымайтын және етін жемейтін. Тура осылай деп көпқұдайшыл-мүшриктердің берген нәзірлерін орындап қараусыз қалдыратын мал-мүлкі аталатын. Хами деп пұтқа табынушылар кейбір белгілі себептерге сәйкес мінуден және жүк тасудан қорғайтын түйе аталатын».


� Бұл оны тек әдеттегі ас ретінде ғана пайдалануға болатынын, бірақ ол шариғатта құрбандыққа шалынған мал болып саналмайтынын білдірді. 





